
  病者脈數，無熱，微煩，默默但欲臥，汗出。初得

之三、四日，目赤如鳩眼，七、八日，目四眥黑，若

能食者，膿已成也，赤小豆當歸散主之。 

 

〔註〕： 

    病者脈數，謂病狐惑之人脈數也。數主瘡主熱，今外無身熱，而內

有瘡熱，瘡之熱在於陰，故默默但欲臥也。熱在於陽，故微煩汗出也。

然其病初得之三、四日，目赤如鳩眼者，是熱蘊於血，故眥絡赤也。七、

八日，四眥皆黑者，是熱瘀血腐，故眥絡黑也。若不能食，其毒尚伏諸

裏；若已能食，其毒已化成膿也。故以赤小豆排癰腫，當歸調瘍血，米

漿和胃氣也。 

〔集註〕：  

    李彣曰：經云：脈數不止，而熱不解，則生惡瘡。今膿成何處？ 

大率在喉與陰肛，蓋積熱生蟲，亦積熱成膿，是亦惡瘡之類也。 

  赤小豆當歸散方：赤小豆 二升，浸令芽出，曝乾 當歸。 

    上二味，杵為散，漿水服方寸匕，日三服。 

 

 


